
ब्रह्मकृतं  ७ विष्णुस्तोत्रम्

नतोऽस्म्यहं तच्चरणं समीयुषां
भवच्छिदं स्वस्त्ययनं सुमङ्गलम्  ।
यो ह्यात्ममायाविभवं स्म पर्यगात् 
यथा नभः स्वान्तमथापरे कुतः ॥ ३५॥
नाहं न यूयं यदृतां गतिं विदु-
र्न  वामदेवः किमुतापरे  सुराः  ।
तन्मायया मोहितबुद्धयस्त्विदं
विनिर्मितं  चात्मसमं विचक्ष्महे ॥ ३६॥
यस्यावतारकर्माणि  गायन्ति ह्यस्मदादयः ।
न यं विदन्ति तत्त्वेन तस्मै भगवते नमः ॥ ३७॥
स एष आद्यः पुरुषः  कल्पे कल्पे सृजत्यजः ।
आत्माऽऽत्मन्यात्मनाऽऽत्मानं संयच्छति च पाति च ॥ ३८॥
विशुद्धं  केवलं  ज्ञानं  प्रत्यक्  सम्यगवस्थितम् ।
सत्यं पूर्णमनाद्यन्तं  निर्गुणं  नित्यमद्वयम् ॥ ३९॥
ऋषे विदन्ति मुनयः  प्रशान्तात्मेन्द्रियाशयाः ।
यदा तदेवासत्तर्कैस्तिरोधीयेत   विप्लुतम्  ॥ ४०॥
आद्योऽवतारः पुरुषः  परस्य
कालः स्वभावः सदसन्मनश्च ।
द्रव्यं विकारो गुण  इन्द्रियाणि
विराट् स्वराट् स्थास्नु  चरिष्णु भूम्नः ॥ ४१॥
अहं भवो यज्ञ इमे प्रजेशा
दक्षादयो ये  भवदादयश्च ।
स्वर्लोकपालाः खगलोकपाला

ब्रह्मकृतं  ७ विष्णुस्तोत्रम्

नृलोकपालास्तललोकपालाः ॥ ४२॥
गन्धर्वविद्याधरचारणेशा
ये  यक्षरक्षोरगनागनाथाः ।
ये  वा ऋषीणामृषभाः पितॄणां
दैत्येन्द्रसिद्धेश्वरदानवेन्द्राः   ।
अन्ये च ये प्रेतपिशाचभूत -
कूष्माण्डयादोमृगपक्ष्यधीशाः ॥ ४३॥
यत्किञ्च लोके भगवन् महस्व-

दोजःसहस्वद्बलवत्क्षमावत् ।
श्रीह्रीविभूत्यात्मवदद्भुतार्णं
तत्त्वं परं रूपवदस्वरूपम् ॥ ४४॥
इति श्रीमद्भागवतमहापुराणे   द्वितीयस्कन्धे षष्ठाध्यायान्तर्गतं

ब्रह्मककृतं  विष्णुस्तोत्रं समाप्तम् ।
भागवतपुराण  । अध्याय २/६/३५-४४॥

